BOSNA I HERCEGOVINA
Federacija Bosne i Hercegovine

TUZLANSKI KANTON

VLADA

NACRT
ZAKON

o izmjenama i dopunama Zakona o obrazovanju odraslih

Tuzla, decembar 2021. godine

Na osnovu člana 24. stav 1. tačka c) Ustava Tuzlanskog kantona (“Službene novine Tuzlansko-podrinjskog kantona”, br. 7/97, 3/99 i “Službene novine Tuzlanskog kanton”, br. 13/99, 10/00, 14/02, 6/04 i 10/04), na prijedlog Vlade Tuzlanskog kantona, Skupština Tuzlanskog kantona, na sjednici od__________. godine, donosi 
Z A K O N 
O IZMJENAMA I DOPUNAMA ZAKONA O  OBRAZOVANJU ODRASLIH
Član 1.
U Zakonu o obrazovanju odraslih („Službene novine Tuzlanskog kantona“, broj: 9/15),  u članu 7. stav (2) riječi „Ministarstva obrazovanja, nauke, kulture i sporta“ zamjenjuju se riječima „Ministarstva obrazovanja i nauke“.
Član 2.
Iza člana 10 dodaje se novi član 10a koji glasi:
„Član 10a
(Odluka o osnivanju Centra)
Odluka o osnivanju Centra sadrži: 
a) naziv osnivača; 
b) naziv i sjedište organizatora obrazovanja odraslih; 
c) vrstu programa za koje se osniva (formalno, neformalno)
d) iznos sredstava za osnivanje i početak rada i način njihova obezbjeđivanja; 
e) programe obrazovanja odraslih po kojem će se raditi; 
f) broj osoblja u nastavnom procesu koje je kvalificirano da provodi obrazovanje; 
g) prostorni kapaciteti koji će biti korišteni; 
h) lice koje će predstavljati i zastupati ustanovu  i njegova ovlaštenja i odgovornosti; 
i) rok za donošenje pravila, imenovanje organa upravljanja i rukovođenja te
 j) druga pitanja značajna za rad organizatora obrazovanja odraslih.“
Član 3.
Član 11. mijenja se i glasi:

„Član 11
(Uslovi za osnivanje i akreditaciju Centra i ostalih 

organizatora obrazovanja odraslih)

(1) Centar se može osnovati ako:

a) postoji potreba za njegovim osnivanjem;

b) su obezbijeđena sredstva za finansiranje, odnosno sufinansiranje programa za obrazovanje odraslih;

c) je obezbijeđen adekvatan prostor koji ispunjava higijensko-tehničke uslove u skladu sa Standardima i normativima, ima potreban broj predavača, stručnih saradnika i ostalih zaposlenih, i;

d) su obezbijeđena sredstva za rad od strane osnivača.

(2) Osnivač centra je dužan da, uz zahtjev za izdavanje rješenja o akreditaciji Centra, Ministarstvu dostavi:

a) osnivački akt;

b) elaborat o opravdanosti osnivanja;

c) podatke o licu ovlaštenom za zastupanje;

d) dokaz o obezbijeđenim sredstvima za finansiranje, odnosno sufinansiranje programa za obrazovanje odraslih (bankovna garancija u iznosu od minimalno 2.000 KM);
(3) Ostali organizatori obrazovanja odraslih koji provode formalno i javno važeće neformalno obrazovanje odraslih podnose zahtjev za izdavanje rješenja o akreditaciji u skladu sa stavovima (1) i (2) ovog člana.

(4) Postupak akreditacije organizatora obrazovanja odraslih provodi komisija koju imenuje ministar obrazovanja i nauke (u daljem tekstu: ministar).

(5) Po okončanju postupka akreditacije organizatora obrazovanja odraslih, Ministarstvo donosi rješenje koje je konačan upravni akt.
(6) Rješenje o akreditaciji organizatora obrazovanja odraslih izdaje se na period od pet godina.

(7) Troškove postupka akreditacije organizatora obrazovanja odraslih snosi organizator obrazovanja odraslih.

(8) Postupak akreditacije organizatora obrazovanja odraslih propisuje se pravilnikom koji donosi Ministarstvo.

(9) Institucija, ustanova, privredno društvo, organizacija i sl. koja u okviru registrovane djelatnosti vrši stručno usavršavanje odraslih po nekom drugom propisu, ne podliježe postupku akreditacije u smislu odredbi ovog zakona.”
Član 4.
U članu 13. naziv člana i stav (1) mijenjaju se i glase:

Član 13.

„(Provjera ispunjenosti uslova za rad – akreditacija)“
 (1) Ministarstvo vrši provjeru ispunjenosti uslova rada (akreditaciju) organizatora obrazovanja odraslih svakih pet godina.“

Član 5.
U članu 15. stav (6) mijenja se i glasi:

“(6) Programe iz stava (3) ovog člana kao javno važeće donosi Ministarstvo na prijedlog Pedagoškog zavoda.”
Iza stava (6) dodaje se novi stav (7)  i glasi:

„(7) Programe iz stava (3) ovog člana koji nisu javno važeći donosi organizator obrazovanja odraslih.“

Član 6.

Član 17. mijenja se i glasi:
„Član 17.
(Godišnji program rada)
(1) Na osnovu Plana obrazovanja odraslih iz člana 16. ovog Zakona, organizatori
obrazovanja odraslih donose godišnji program rada za svaku školsku godinu.
(2) Godišnji program rada iz stava (1) ovog člana, organizator obrazovanja odraslih
 koji provodi formalno obrazovanje, obavezan je dostaviti Ministarstvu i Pedagoškom zavodu najkasnije do 1. oktobra za tekuću školsku godinu. 
(3) Godišnji program rada iz stava (1) ovog člana izrađuje se prema metodologiji izrade godišnjeg programa rada koju donosi Pedagoški zavod.
Član 7.
Član 18. mijenja se i glasi:
„Član 18.
(Validacija)
(1) Odrasli mogu dokazati znanja, vještine i sposobnosti, neovisno o načinu na koji su stečena, polaganjem ispita.
(2) Znanja i vještine stečene putem informalnog učenja potvrđuju se kroz postupak validacije u skladu sa ovim zakonom polaganjem ispita u javnoj ustanovi koju određuje Ministarstvo na prijedlog Pedagoškog zavoda.
(3) Bliži propis o provođenju postupka validacije prethodno stečenog znanja i vještina
iz stava (2) ovog člana donosi Ministarstvo.“ 
Član 8.
U članu 25. u stavu (1) iza teksta “u sistemu formalnog obrazovanja” dodaje se tekst “i javno važećeg neformalnog obrazovanja”.
Član 9.
U članu 26. u stavu (1) iza teksta “dopisno-konsultativnom nastavom,” dodaje se tekst “ online nastavom“.
Stav (4) mijenja se i glasi:
„(4) Za polaznike obrazovanja koji nisu u mogućnosti svakodnevno prisustvovati redovnoj nastavi, zbog bolesti, posla i sl., organizira se konsultativno-instruktivna nastava, koja u programima za sticanje osnovnog i srednjeg obrazovanja, odnosno prekvalifikacije i dokvalifikacije može biti zastupljena sa najviše 30% od ukupno predviđenog trajanja nastave.
Iza stava (6) dodaje  se novi stav (7)  koji glasi:
„(7) Organizator obrazovanja odraslih dužan je voditi evidenciju o izvođenju nastave iz stava (1) ovog člana.“
Član 10.
Član  28.  mijenja se i glasi:
„Član 28.
„(Konkurs i upis polaznika)
„(1) Status polaznika stiče se upisom u odgovarajući program obrazovanja.

(2) Upis polaznika u programe formalnog obrazovanja iz člana 15. stav (2) tačka a), b) i d)  ovog  zakona,  vrši se na osnovu konkursa koji objavljuje organizator obrazovanja odraslih najmanje  mjesec dana prije početka školske godine.

(3) Upis polaznika u programe formalnog obrazovanja iz člana 15. stav (2) tačka e), f) i  g)  ovog  zakona,  vrši se na osnovu konkursa koji objavljuje organizator obrazovanja odraslih najmanje dva puta u toku školske godine.
(4) Školska godina traje od 1. septembra tekuće do 31. avgusta naredne godine.
(5) Konkurs iz stava (2) i (3) ovog člana sadrži: 
a) opće i posebne uslove za upis propisane programom:
b) broj slobodnih mjesta za upis i programe; 
c) broj rješenja o odobravanju izvođenja programa; 
d) način izvođenja programa, trajanje i uslove za njegovo završavanje; 
e) naziv javne isprave koja se izdaje i zvanja koje se stiče po završetku programa; 
f) visinu školarine po jednom polazniku, ukoliko obrazovanje nije finansirano ili sufinansirano iz budžeta, javnih prihoda i dr.; 
g) napomenu da će se prilikom izbora kandidata uzeti u obzir stepen ispunjenosti uslova u pogledu prethodnog obrazovanja i iskustva; 
h) popis potrebne dokumentacije za upis;
i) rok za predaju prijava;

j) roka za objavu rezultata.

(6) Uslove upisa u neformalne programe određuje organizator obrazovanja u skladu sa programom. 
(7) Upis polaznika u programe formalnog obrazovanja može se izvršiti i bez konkursa, a na osnovu direktnog sporazuma institucije sa zainteresovanim poslodavcima, u slučaju odgovora na hitne potrebe tržišta rada.
 (8) Status polaznika prestaje završetkom programa, ispisivanjem iz programa ili iz drugih razloga predviđenih ugovorom o obrazovanju ili drugim aktima.“
Član 11.
Član 29. mijenja se i glasi:
“Član 29.
(Ugovor o obrazovanju)
(1) Prilikom upisa u formalni ili javno važeći neformalni program obrazovanja odraslih, organizator obrazovanja i polaznik zaključuju ugovor o obrazovanju kojim uređuju međusobna prava i obaveze.
(2) U ugovoru iz stava (1) ovog člana su obavezno sadržane odredbe o:
a) nazivu, vremenu trajanja i načinu završetka programa, kao i vrsti isprave koja se polazniku izdaje po uspješnom završetku programa,
b) oblicima i mjestu realizacije nastave,
c) visini školarine i opisu troškova obrazovanja koji su uključeni u školarinu,
d) pravima i obavezama polaznika za vrijeme obrazovanja, kao i načinu prestanka statusa polaznika,
e) pravima i obavezama organizatora obrazovanja odraslih u pogledu realizacije nastave, kao i u slučaju prestanka rada,
f) uslovima raskida ugovora.”
Član 12.


U članu 30. iza stava (1) dodaje se novi stav (2) koji glasi:
„(2) Ministarstvo će posebnim pravilnikom propisati način formiranja i rad ispitnih komisija, i provođenje dopunskih, razrednih, maturskih i završnih ispita.“

Dosadašnji stavovi (2), (3), (4), (5) i (6) postaju stavovi (3), (4), (5), (6) i (7).
Član 13.

U članu 32.  u stavu (1) tekst „po šest mjeseci“ mijenja se tekstom „po četiri mjeseca“.
Iza stava (5) dodaje se novi stav (6) koji glasi:
„(6) Ministarstvo će posebnim pravilnikom propisati način organizovanja, provođenja, dužinu trajanja, potrebni fond sati za sticanje srednje stručne spreme, programa prekvalifikacije, programa osposobljavanja i programa brze obuke za potrebe poslodavca.“
Član 14.
U članu 37. u stavu (2) tekst „jednom godišnje“ mijenja se tekstom „najmanje jednom u dvije godine“
Iza stava (2) dodaje se novi stav (3) i glasi:

„(3) Način organizovanja andragoškog osposobljavanja i usavršavanja nastavnika bliže će se urediti propisom koji donosi Ministarstvo.“
Član 15.
Član 38. briše se.
Član 16.
Iza člana 39. dodaju se novi članovi 39a.,39b i 39c  koji glase:
„Član 39a
(Organ upravljanja u Centru)
(1) Organ upravljanja u Centru  je školski odbor.
(2) Imenovanje, sastav i nadležnosti školskog odbora regulišu se Zakonom o srednjem obrazovanju i odgoju (“Službene novine Tuzlanskog kantona”, broj: 10/20-prečišćeni tekst, 11/20, 8/21 i 11/21) ( u daljem tekstu:Zakon o srednjem obrazovanju i odgoju). 
(3) Izuzetno, za Centre kao privatne ustanove školski odbor se sastoji  od pet članova, i to tri člana školskog odbora imenuju se ispred osnivača, lokalne zajednice i tržišta rada na osnovu konkursa i dva člana iz reda zaposlenika tog organizatora obrazovanja odraslih.  
39b.
(Organ rukovođenja u Centru)
(1) Centrom rukovodi direktor.
(2) Uslove i smetnje za imenovanje direktora, postupak imenovanja i razrješenja direktora, mandat, mirovanje prava i dužnosti direktora, nadležnosti direktora, ocjena rada direktora i suspenzija direktora regulišu se Zakonom o srednjem obrazovanju i odgoju.“
Član 39c.
(Opći akti Centra)
(1) Osnovni opći akt Centra  su Pravila.
(2) Centar  ima i druge opće akte  u skladu sa zakonom i Pravilima.
(3) Sadržaj Pravila iz stava (1) ovog člana reguliše se Zakonom o srednjem obrazovanju i odgoju i drugim zakonima.
Član 17.
U članu 40. stav (1) mijenja se i glasi:
„(1) Organizatori obrazovanja odraslih dužni su voditi sljedeću dokumentaciju i to:
a) matične knjige,
b) registre uz matičnu knjigu,
c) knjige zapisnika stručnih organa,
d) knjige zapisnika organa upravljanja,
Član 18.

U članu 41. stav (1) mijenja se i glasi:

„(1) Organizatori obrazovanja odraslih dužni su voditi sljedeću evidenciju:
a) razredna knjiga za redovnu nastavu,
b) dnevnik rada konsultativno-instruktivne nastave,
c) dnevnik rada online nastave,
d) dnevnik rada praktične nastave,
e) akt o razlici i dodatnim ispitima kod prekvalifikacije i dokvalifikacije,
f) plan izvođenja nastave i polaganje ispita,
g) prijava i zapisnik za polaganje ispita,
h) prijava i zapisnik za polaganje završnog ispita,
i) tabelarni pregled uspjeha na ispitima,
j) prijava i zapisnik za polaganje maturskog ispita i 
k) prijava i zapisnik za polaganje ispita osposobljavanja i usavršavanja.
Član 19.
U članu 56. stav (2) mijenja se i glasi:
“(2) Saglasnost na akt iz stava (1) ovog člana za organizatore obrazovanja odraslih čiji je osnivač Skupština Tuzlanskog kantona daje Ministarstvo.”
Član 20.

U članu 57. iza stava (2) dodaje se novi stav (3) i glasi:
“(3) Bliži propis o vršenju stručnog nadzora iz stava (2) ovog člana donosi Vlada Tuzlanskog kantona.”
Dosadašnji stavovi (3) i (4) postaju stavovi (4) i (5).
Član 21.
Član 58. mijenja se i glasi:

„Član 58.

(Prekršaje i novčane kazne od 2.000 do 10.000 KM)

(1) Novčanom kaznom u iznosu od 2.000 do 10.000 KM kazniće se za prekršaj organizator obrazovanja odraslih ako:

a) počne obavljati djelatnost obrazovanja odraslih prije donošenja rješenja o akreditaciji (član 11. stav (5)),
b) ne obavlja djelatnost u skladu sa programom obrazovanja (član 15.)

c) počne da realizuje nove programe obrazovanja prije donošenja rješenja o ispunjenosti uslova za realizaciju novih programa obrazovanja (član 25.),
d) je izdao javnu ispravu o završenom formalnom ili javno važećem neformalnom obrazovanju odraslih suprotno članovima 30. i 31.,
e) realizuje programe u trajanju kraćem od propisanog članom 32.

(2) Za prekršaje iz stava (1) ovog člana kazniće se i odgovorno lice u organizatoru obrazovanja odraslih novčanom kaznom od 2.000 do 5.000 KM.

(3) Za prekršaje iz stava (1) ovog člana organizatoru obrazovanja odraslih izriče se zaštitna mjera trajne zabrane izvođenja programa obrazovanja odraslih i briše se iz Registra organizatora obrazovanja odraslih.“

Član 22. 

Iza člana 58. dodaje se novi član 58a. koji glasi:

„58a.

(Prekršaji i novčane kazne od 1.000 do 5.000 KM)
“(1) Novčanom kaznom u iznosu od 1.000 do 5.000 KM kazniće se za prekršaj organizator obrazovanja odraslih ako:
a) postupi suprotno odredbama člana 17. stav (2),
b) ne potpiše ugovore iz člana 29.,
c) ako postupe suprotno odredbama člana 26. stav (4), (5), (6) i (7),
d) upiše polaznika suprotno odredbama člana 28.,
e) ako ne zaključi ugovor sa polaznikom prilikom upisa iz člana 29.,
f) programe izvode lica koja ne ispunjavaju uslove propisane odredbama članova 34. i 35.,
g) ne vode dokumentaciju i evidenciju u skladu sa članovima 40. i 41.,
h) javna sredstva troši nenamjenski,
i) od polaznika naplati troškove koji se finansiraju javnim sredstvima.”
(2) Za prekršaje iz stava (1) ovog člana kazniće se i odgovorno lice u organizatoru obrazovanja odraslih novčanom kaznom od 1.000 do 3.000 KM.

(3) Za prekršaje iz stava (1) ovog člana organizatoru obrazovanja odraslih izriče se zaštitna mjera zabrane izvođenja programa obrazovanja odraslih u trajanju od jedne do tri godine.“

Član 23.
(Donošenje provedbenih propisa)
(1) U roku od šest  mjeseci od stupanja na snagu ovog zakona, Vlada Kantona  će donijeti propis  o vršenju stručnog nadzora nad radom organizatora obrazovanja odraslih (člana 57.stav (3)).
(2) U roku od godinu dana od stupanja na snagu ovog zakona, ministarstvo će donijeti propise iz člana 18. stav (3), člana 30. stav (2), člana 32. stav (6) i člana 37. stav (3).
Član 24.
(Stupanje na snagu)

Ovaj Zakon stupa na snagu osmog dana od dana objavljivanja u „Službenim novinama Tuzlanskog kantona“. 

PREDSJEDNIK 
Federacija Bosne i Hercegovine 
     TUZLANSKI KANTON
               SKUPŠTINA 





Broj: _____________________
Tuzla, _____________________
OBRAZLOŽENJE

Nacrta Zakona o izmjenama i dopunama Zakona o obrazovanju odraslih


I – PRAVNI OSNOV ZA DONOŠENJE ZAKONA
Pravni osnov za donošenje Zakona o izmjenama i dopunama Zakona o obrazovanju odraslih  sadržan je u poglavlju IV 2. član 24. c), a u vezi sa poglavljem III član 11. c) Ustava Tuzlansko-podrinjskog kantona ("Službene novine Tuzlansko-podrinjskog kantona", broj: 7/97. i 3/99 i “Službene novine Tuzlanskog kantona“ broj: 13/99, 10/00, 14/02, 6/04 i 10/04), kojima je utvrđeno da Skupština Kantona donosi zakone i ostale propise neophodne za izvršavanje nadležnosti Kantona, i da je Kanton posebno nadležan za "utvrđivanje i provođenje politike obrazovanja i vaspitanja".


II – RAZLOZI ZA DONOŠENJE ZAKONA


Programom rada Skupštine Tuzlanskog kantona za 2021. godinu („Službene novine Tuzlanskog kantona“, broj: 6/21) predviđeno je donošenje Zakona o izmjenama i dopunama Zakona o obrazovanju odraslih. Osim toga, u primjeni postojećeg Zakona o obrazovanju odraslih koji je donesen 2015 godine, uočene su pravne praznine i nedorečenosti  koje su zbog toga proizvodile različita postupanja i zloupotrebe u primjeni. Važeći Zakon je potrebno terminološki i suštinski uskladiti sa Principima i standardima u oblasti obrazovanja odraslih u Bosni i Hercegovini („Sl. glasnik BiH“, broj: 39/14) (u daljem tekstu: Principi i standardi)

III – OBRAZLOŽENJE POJEDINIH ZAKONSKIH RJEŠENJA
Članom 1. predviđena je izmjena u članu 7. stav (2) gdje se  riječi „Ministarstva obrazovanja, nauke, kulture i sporta“ zamjenjuju se riječima „Ministarstva obrazovanja i nauke“.Razlog za izmjenu leži u činjenici da je Ministarsvo obrazovanja, nauke, kulture i sporta Tuzlanskog kantona podijeljeno na dva ministarstva, i to Ministarstvo obrazovanja i nauke Tuzlanskog kantona i Ministarstvo za kulturu, sport i mlade Tuzlanskog kantona.

Članom 2. definisan je novi član 10a koji govori o tome šta treba da sadrži odluka o osnivanju organizatora obrazovanja odraslih. Dosadašnje zakonsko rješenje nije imalo odredbu vezano za odluku o osnivanju, što smatramo da je nedostatak Zakona o obrazovanju odraslih.


Članom 3. previđena je izmjena člana 11., odnosno brisanje riječi „odnosno minimalno tri zaposlenika u nastavnom procesu“ u stavu (1) tačka c), iz razloga što je u dosadašnjoj primjeni Zakona, odnosno prilikom ispitivanja uslova za osnivanje Centara i ostalih organizatora obrazovanja odraslih, posebno kod organizatora koji se namjeravaju baviti neformalnim obrazovanjem utvrđeno da isti u većini slučajeva ne mogu ispuniti ovaj uslov. Pored toga, potreban broj zaposlenika, i nastavnog i nenastavnog kadra, bliže se uređuje Standardima i normativima za obrazovanje odraslih.
Osim toga, u istom stavu predviđa se dodavanje nove tačke d) koja govori da su osnivači organizatora obrazovanja odraslih prilikom podnošenja zahtjeva dužni dostaviti i dokaz o obezbijeđenim sredstvima za finansiranje, odnosno sufinansiranje programa za obrazovanje odraslih (bankovna garancija). Namjera uvođenja nove tačke d) u tome da se poveća finansijska ozbiljnost osnivača organizatora obrazovanja odraslih, a sve u namjeri da organizator obrazovanja odraslih može nesmetano funkcionisati nakon dobivanja potrebnih odobrenja i saglasnosti za obavljanje poslova obrazovanja odraslih. Iznos bankovne garancije predviđene u tački d) je vezan za iznos potrebnog početnog kapitala za registraciju privrednog društva.
U stavu (4) ovog člana predviđena je zamjena riječi „ministar obrazovanja, nauke, kulture i sporta“ riječima „ministar obrazovanja i nauke“, zbog podjele Ministarstva obrazovanja, nauke kulture i sporta na Ministarstvo obrazovanja i nauke i Ministarstvo za kulturu, sport i mlade, kao i uvođenje termina „akreditacija“ umjesto termina „ispunjenost uslova“, radi usklađivanja sa Principima i standardima.
I na kraju, predviđeno je dodavanje novog stava (8) kojim se od registracije u skladu sa ovim zakonom izuzimaju svi oni koji provode stručno usavršavanje odraslih, a za to su ovlašteni nekim drugim propisom, kao npr. obuke iz oblasti zaštite na radu, obuke za certificirane računovođe, obuke državnih službenika i slično.

Članom 4. produžava se rok akreditacije, odnosno periodične provjere ispunjenosti uvjeta za rad organizatora obrazovanja odraslih sa četiri na pet godina. Razlog za produženje roka je harmonizacija sa propisima koji regulišu ovu oblast u drugim kantonima, kao i praksa akreditiranja ustanova u oblasti visokog obrazovanja.


Članom 5. pravi se jasna i precizna razlika između javno važećih programa neformalnog obrazovanja i onih koji to nisu, što do sada nije bilo jasno i precizno definisano u Zakonu.


Članom 6. definišu se rokovi u kojima organizator obrazovanja odraslih treba dostaviti godišnji program rada Ministarstvu i Pedagoškom zavodu, kao i metodologija po kojoj će se godišnji programi rada izrađivati.
Članom 7. definišu se izmjene u članu 18. Naime, dosadašnji članovi 18. i 38., koji govore o validaciji prethodno stečenog znanja, spajaju se u jedan član radi bolje preglednosti i lakše primjene Zakona. Pored toga, u ovom članu se vrši terminološko usklađivanje sa Principima i standardima, te se predviđa donošenje posebnog pravilnika o načinu provođenja postupka validacije prethodno stečenog znanja. 
Članom 8. precizira se da, pored programa formalnog obrazovanja, posebnom postupku odobravanja podliježu i programi javno važećeg neformalnog obrazovanja, dok će ostale neformalne programe provoditi organizatori obrazovanja odraslih u skladu sa potrebama polaznika.
Članom 9.  definišu  se slučajevi u kojima polaznici obrazovanja odraslih nisu u mogućnosti  prisustvovati redovnoj nastavi, pa se izvodi konslutativno-instruktivna nastava ( npr: slučajevi bolest, posla i sl), te se uvodi mogućnost online nastave, što do sada nije bio slučaj. Pored toga eksplicitno se utvrđuje obaveza vođenja evidencije o održanoj nastavi.
Članom 10. precizno se definišu rokovi za raspisivanje konkursa za upis polaznika, trajanje školske godine, sadržaj teksta konkursa za upis polaznika, te sticanje i prestanak statusa polaznika.

Članom 11. precizno se definiše sadržaj ugovora o obrazovanju, što do sada nije bio slučaj.
Članom 12. se stvara pravni osnov za izradu posebnog pravilnika kojim će se propisati način formiranja ispitnih komisija, načinu rada i provođenju dopunskih, razrednih, maturskih i završnih ispita. Obzirom da se u ovom dijelu obrazovanje odraslih razlikuje od srednjeg obrazovanja, potrebno je donijeti poseban pravilnik kojim će se regulisati ova pitanja u oblasti obrazovanja odraslih.

Članom 13. se smanjuje trajanje osnovnog obrazovanja odraslih sa tri godine i tri mjeseca na dvije godine i sedam mjeseci, zato što je trenutno važeći period predug sa stanovišta polaznika, te djeluje demotivirajuće. Ovim članom se takođe predviđa donošenje posebnog pravilnika kojim će se bliže urediti način organizacije i provođenja obrazovanja odraslih u slučajevima kada se radi o obrazovanju koje je započeto u sistemu osnovnog ili srednjeg obrazovanja, a nastavlja se u sistemu obrazovanja odraslih.

Članom 14. se preciziraju odredbe člana 37. vezane za stručno usavršavanje nastavnika, te utvrđuje obaveza Ministarstva da stvori institucionalno rješenje za provođenje andragoškog usavršavanja u oblasti obrazovanja odraslih na području Tuzlanskog kantona.

Članom 15. predviđa se brisanje člana 38. Postojeći član 38. objedinjen je sa članom 18. Zakona, a sve sa ciljem da se na jednom mjestu definiše pitanje validacije prethodno stečenog znanja, formiranje ispitnih komisija i način njihova rada.

Članom 16. Definiše se dodavanje novih članova 39a, 39b i 39c koji govore o organima upravljanja, organima rukovođenja i općim aktima organizatora obrazovanju odraslih. U postojećem zakonskom rješenju nisu bile definisane odredbe vezano za organe upravljanja, rukovođenja kao ni odredbe vezano za opće akta pa je u primjeni bilo različitih postupanja i tumačenja u vezi sa tim. Osim uvođenja gore navedenih organa predviđeno je, obzirom da imamo i javne ustanove-škole kao organizatore obrazovanja odraslih, da se kao organ upravljanja definiše kao školski odbor, da se kao organ rukovođenja definiše kao direktor, te da se uslovi, postupak imenovanja i razrješenja organa upravljanja i rukovođenja kao i sadržaj pravila kao općeg akta definišu u skladu sa Zakonom o osnovnom odgoju i obrazovanju odnosno Zakonom o srednjem obrazovanju i odgoju.

Članom 17. precizira se član 40. stav (1). Naime, dosadašnjim zakonskim rješenjem je predviđeno da organizatori obrazovanja odraslih vode andragošku dokumentaciju, bez navođenja koju. Izmjenama se nastoji precizirati i definisati dokumenatcija koju organizator obrazovanja odraslih obavezno vodi.

Članom 18. precizira se član 41. stav (1). Naime, dosadašnjim zakonskim rješenjem je predviđeno da organizatori obrazovanja odraslih vode evidenciju, bez navođenja koju. Izmjenama se nastoji precizirati i definisati evidencija koju organizator obrazovanja odraslih obavezno vodi.
Članom 19. mijenja se član 56. stav (2). U postojećem zakonskom rješenju je predviđeno da „akt za institucije koje provode formalno obrazovanje donosi Ministarstvo“. Međutim, donošenje jedinstvenog cjenovnika pokazalo se nepraktično, jer cijena obrazovanja odraslih varira u zavisnosti od struke, tačnije od vrste praktične nastave koja se realizira. S tim u vezi, potrebno je ostaviti mogućnost organizatoru obrazovanja odraslih čiji je osnivač Skupština Tuzlanskog kantona da odredi cijenu u zavisnosti od realno potrebnih sredstava za izvođenje nastave, a davanje saglasnosti Ministarstva na takav akt osigurava da će cijena škola u određenoj struci u različitim školama biti ujednačena.
Članom 20. mijenja se član 57. stav (2). Postojeće zakonsko rješenje govori o tome ko vrši, upravni, stručni i inspekcijski nadzor. Postojećim zakonskim rješenjem nije definisan propis na osnovu koga se vrši stručni nadzor. Predloženim izmjenama nastoji se ujednačiti odredba vezano za donošenje propisa o vršenju stručnog nadzora. Propis o stručnom nadzoru za osnovno i srednje obrazovanje donosi Vlada Tuzlanskog kantona.

Članovima 21. i 22. predviđene su izmjene kaznenih odredbi na način da se prekršaji razvrstavaju na teže i lakše, i shodno tome određuju se oštrije ili blaže kaznene odredbe. Iznos novčanih kazni se značajno podiže u odnosu na trenutno zakonsko rješenje, a uvodi se i mogućnost privremene ili trajne zabrane obavljanja djelatnosti za one organizatore obrazovanja odraslih koji djelatnost obavljaju suprotno odredbama ovog zakona.
Članom 23. određeni su rokovi za donošenje podzakonskih akata predviđenih ovim Zakonom.
Članom 24. propisan je dan stupanja na snagu ovog zakona.

IV – FINANSIJSKA SREDSTVA

Obzirom da se radi o preciziranju određenih odredbi i popunjavanju pravnih praznina u važećem Zakonu, usvajanje Zakona o izmjenama i dopunama Zakona o obrazovanju odraslih neće zahtijevati dodatna finansijska sredstva u Budžetu Tuzlanskog kantona.

V- PRIJEDLOG
Na osnovu izloženog predlažemo Skupštini Tuzlanskog kantona da razmotri i usvoji nacrt Zakona o obrazovanju odraslih u redovnoj proceduri.

Obrađivač:

